
Preis di gasolin internashonal a subi mas ku 40%
Durante e promé tres lunanan di 2005, preis di gasolin riba nivel internashonal a subi drástikamente ku mas ku 40%. Pa ta mas eksakto, na fin di desèmber 2004, e kosto di gasolin ku Curoil ta kumpra serka Pdvsa tabata 51.71 sèn pa liter, i awor e ta kosta 73.90 sèn pa liter, kual ta un subida formal di 42.9%. Preis di gasoil ku Curoil ta paga Pdvsa tambe ta demostrá e mesun tendensia: 58.95 sèn pa liter na desèmber 2004, i 74.55 sèn pa liter na mart 2005; un subida di 26.5%. 
E preisnan aki ta basá riba preisnan internashonal di e publikashon independiente, Platts Oilgram, ku ta publiká preis di diferente produkto petrolero na diferente parti di mundu tur dia. E preisnan aki ta forma e base pa mayoria negosashon pa determiná preis di kombustibel den e region di Karibe, Sur Amerika i Nort Amerika.
Petroli tambe a subi

E motibu prinsipal pa kua preis di produktonan petrolero ta subiendo, ta pasobra preis di e materia prima, esta zeta krudo (petroli) tambe a subi drástikamente den e último lunanan. Preis di petroli a subi di $45 pa barí na desèmber 2004 te ku $57 pa barí na mart 2005, loke ta un subida supstansial di 26.6%. 
Krudo su preis ta subiendo pa motibu ku e pedida pa petroli i produktonan petrolero ta haltu, entre otro dor di temporada di wenter, kual tabata bastante severo tantu na Merka komo na Oropa. Ora ta hasi friu, mester di kombustibel pa kalefakshon, esta pa produsí kalor. 
Ademas demanda pa petroli ta haltu pasobra na Merka tin pedida haltu pa petroli, i tambe ekonomia di paisnan manera China i India ta kresiendo, loke ta okashoná ku nan ta konsumiendo muchu mas petroli ku ántes. Spesialmente na China nos por mira ku nan ta desaroyando, i awor konsumidónan chines tin moda pa kumpra outo komo nan medio di transporte enbes di kore baiskel, kual ta kousa un subida den nan pedida pa produktonan petrolero.
Di otro banda, aktualmente e reservanan (èkstra stòk) di petroli ta hopi limitá, loke ta nifiká ku kualke eventualidat manera un atake terorista òf problema na kualke refineria, por okashoná skarsedat den produkshon di petroli, ku por pone preis sigui subi. 
Preisnan lokal

Aki na Kòrsou gobièrnu a adaptá preis di kombustibel pa último biaha dia promé di febrüari 2005. N’e momentu ei, preis di gasolin na pòmp a subi ku 5 sèn pa liter, (un subida di 3.2%) enbes di e 27 sèn di oumento ku Curoil a proponé (oumento di 17%) pa motibu ku for di e tempu ei kaba preisnan internashonal tabata bastante haltu. Ademas te ku febrüari 2005 Curoil a prefinansiá un total di 21.5 mion florin, ku mester a ser rekobrá ku un subida di 27 sèn pa gasolin. 
Pues for di komienso di febrüari, preis di gasolin a keda meskos na pòmpnan di gasolin lokal. Teniendo na kuenta ku e preis pa konsumidó lokal no a kambia for di e dia ei, miéntras ku e preis ku Curoil tin ku paga pa kumpra e gasolin si a subi drástikamente, nos por konkluí ku na momentu ku gobièrnu mester adaptá preis di kombustibel atrobe na luna di aprel, lo tin ku bini un subida pa koregí e preisnan lokal.
E korekshon aki mester tuma lugá p’asina Curoil por rekuperá e montante ku miéntras tantu a yega un total di 26 mion florin (22 mion na Kòrsou i 4 mion na Bonaire), kual Curoil a prefinansiá te ku awor, pa motibu ku preisnan lokal no a subi sufisiente pa kana pareu ku merkado internashonal. 
Preis di gasolin lokal lo mester subi ku kasi 23%

Segun kalkulashonnan di Curoil, e adaptashon di preis ku mester bira vigente pa lunanan di aprel te ku yüni próksimo, lo nifiká un subida di preis di gasolin ku 36.5 sèn pa liter (un oumento di 22.8%). Esaki ta reflehá e oumento drástiko di preisnan internashonal di gasolin. Pues Curoil su proposishon ta pa gasolin Regular kosta 193.00 sèn pa liter i gasolin Super kosta 196.50 sèn pa liter durante e di dos kuartal di aña. E desishon final tokante kiko e preis na pòmpnan lokal lo bira realmente, ta keda den man di Gobièrnu Insular di Kòrsou, komo ku gobièrnu ta e instansia ku tin outoridat pa stipulá preis di produktonan petrolero na Kòrsou. 

Kontròl di kalkulashon di preis

E kalkulashonnan kondusí pa Curoil ta ser kontrolá pa e ofisina di akountent Deloitte, ku ta kontrolá e kalkulashonnan kompleto, inkluso un kòntròl di faktura, entrega di produkto, i tambe di preis. Ora e kòntròl aki ta kompletu, e kalkulashonnan ta ser mandá pa Servisio di Asuntunan Ekonómiko (DEZ), ku di nan banda tambe ta hasi nan kòntròl, pa despues nan entregá na Gobièrnu di Kòrsou un proposishon i konseho final tokante adaptashon di preis. Gobièrnu finalmente ta reuní i deliberá pa tuma un desishon pa stipulá e preisnan ofisial di kombustibel, ku lo mester drenta na vigor na tur pòmp di gasolin lokal den luna di aprel próksimo.

